
REPUBLICA DEMOCRATICA DE TIMOR-LESTE
PARLAMENTO NACIONAL

Secretariado das Bancadas Parlamento de FRETILIN

INTERVENSAUN INISIAL
DEBATE OGE 2025

Sra Presidente do Parlamento Nacional

Sr Primeiro Ministro e membros do IX Governo Constitucional,
Distintos Deputados

Povu Timor-Leste tomak,

Excelencias,

Rona no acompanha ho atensaun, no ho kuidadu, Sua Escelencia Sr.
PM nia diskursu aprezentasaun Orsamento Geral do Estado 2025
nian, ne’ebe hato’o mai iha Parlamento Nacional, kompromisu lubun
ida atu hetan osan hodi halo despeza estadu nian iha tinan 2025.

Diskursu furak no kompromisu forte, nune’e merese ita hotu nia
apresiasaun! Maibe, oin sa nia implementasaun iha pratika
Governasaun?

Ita hein, situasaun iha tinan 2025 sei la hanesan ho situasaun iha
2024, ne’ebe, (nudar opozisaun, ho respeitu tomak ba Excelensia Sr.
PM, ami tenke hatete duni,) IX Governu Constitusional falha kumpri
nia kompromisu politiku atu hadia povu nia moris; falha atu hamosu
empregu permanente no dignu ba jovens sira; falha atu hadia
edukasaun ba povu kiak nia oan sira; falha fornese aimoruk ne’ebe
suficiente ba hospital sira no resolve tusan ba hospital sira ih arai
liur, no falha atu fo solusaun ba problema sira hotu iha sector saude,
falha atu evita favoritismu, manipulasaun no korupsaun iha seitor
administrasaun publika no infraestrutura durante 2023 no 2024 nia
laran; falha atu fornese aihan baratu ba povu hanesan hatudu iha
relatdrio husi Integrated Food Security Fhase Clasification (IPC), katak
husi Novembro 2023 to’o Setembru 2024 populasaun Timor-Leste



27 % ka 364.000, enfrenta menus aihan no tanba presu aihan
aumenta;
no falhansu sira seluk seluk tan!

Ida ne’e mak dehan kualidade ezekusaun?

To’o ohin loron IX Governu ignora, no pior liu tan lakohi rekonhese
falhansu hirak ne’e, no soe fali culpa ba VIII Governu, hodi taka sira
nia falha no proépria inkapasidade atu fo solusaun ba problema,
hanesan Sua Excelensia Sr PM rasik hatete sai ba publiku katak,
tinan oin 2025 mak IX Governo foin lao lolos, tanba tinan ida ne’e
2024 sei hadia no halo auditoria ba VIII Governo nia sala sira.

Sim senhor, Excelensia Sr Primeiro Ministro,

Kualker Gorverno, nune”’e mos IX Governu, iha poder no
kompetensia tomak atu halao no tenke halo duni auditoria ba
Governu anterior sira hotu, laos limita deit ba VIII Governo, liu-liu
auditoria konaba problema ka asuntu sira ne’ebe viral no sai
preokupasaun publiku iha tempu naruk, mak tenke sai objetu ba
auditoria refere.

Tanba ne’e, FRETILIN ezizi atu halo auditoria ba assuntu ka
problema sira hanesan : problema Ro haksolok ne’ebe mosu kedas
husi V Governo; ZEESM; Uma MDG; problema ho Light house;
programa sexta bazika, programa uma naroman ba povu, Sosa
Assoens $650 milhoes husi Greater Sunrise ba Timor GAP; problema
osan $30 ka $60 milhoes PNDS nian ne’ebe suspeita lakon; Projetu
Tasi-mane ne’ebe inklui Suai Suplay Base, autoestrada iha Suai, no
Aeroportu Suai.

Promessa auditoria halo kleur ona desde inisiu IX Governo assume
poder, ate promessa balu sai kedas ona kompromisu eleitoral ba
eleisaun 2023 nian, tanba ne,e, auditoria sira ne’e devia konklui ona,
nune’e husu atu Elencia Sr PM relata ka informa mai PN antes fim do
ano 2024, atu nune’e hahu’u Janeiro 2025 IX Governo labele tan dun
sala ba Governo sira seluk.

Fretilin ezizi mos atu halo auditoria ba projetus infraestrutura 2024
nian ne’ebe aproveita vizita Amu Papa Fransico nian hodi halo
adjudikasaun direta ho karater urgéncia duvidozu. Governo tenke



rekonhese katak projetus sira ne’e kualidade mukit tebes hanesan ita
asiste irasik iha Kapital Dili laran.

Dala ida tan kualidade ezekusaun ne’e oin sa los?
Excelencias,

Hanesan babain, tinan-tinan Governo ida-idak hato’o sira nia
proposta orsamentu ba Parlamento nacional ho diskursu furak no ho
kompromisu oioin, ke se ita halo komparasaun husi diskursu
governo ida ba governu seluk, husi Primeiro Ministro ida, iha tinan
ida ba tinan seluk, furak hanesan deit, maibe la iha buat foun ida,
muda deit mak tema ho linguajem, ida-idak halo kompromisu sira
mak nafatin-nafatin deit, Parlamento Nascional mos aprova osan tuir
Governu sira nia proposta, no tinan-tinan osan aumenta bot ba
bebeik, to’o Fundu minarai atu mohu ona.

Maibe rezultadu saida? Situasaun “Estado da Nacao” mak nafatin hela
deit ho tendensia atu ba fali kotuk, depois de liu tinan 22 ita halao
desenvolvimento, depois de mais de 16 Bilioens de délares osan
povu nian ita gasta tiha ona, to’o fontes de reseita mina Bayu Undan
mos maran tiha ona!

Tinan-tinan ita foti osan husi Fundu Minarai bot liu RSE, ho razaun
atu investe atu hadia povu nia moris no diversifika ita nia ekonomia.
Maibe, quanto mais ita investe, afinal ita dok tan deit husi mehi no
vizaun PED 2011—2030.

Husi perpetiva kresimentu ekonomia deit, por ezemplu, ita konsege
atingi deit media 3,7% kada tinan, dok husi vizaun PED ho media 10
% kada tinan.

Diverersifikasaun ekonomia la konsege, reseitas domestikas
kontinua Kkiik, no dependéncia ba despesa publika atu dudu
kresimentu ekonomia.

Ho linha pobreza a’as liu(US$3,65/loron (2017 PPP), 2010 - 2023,
maka persentazem kiak iha Timor-Leste sae ba 44,4% a’as liu nasaun
sira iha ASEAN, mesmu ke kresimentu lao hela, enkuantu taxa
redusaun kiak iha ASEAN 2010 - 2023, -3,9% p.a, taxa aumentu kiak
iha Timor-Leste 2010 - 2023 : +0,3% p.a.



Sr. Primeiru Ministru,

[tabot, atu reconhese ka lae, atu simu ka la simu, ita nian realidade
mak ne’e duni, no Realidade ne’e mak hatudu katak buat ruma sei
sala ka, la los! Mas salaiha ne’be?

Tanba ita gosta dun malu, la presiza buka hatene see mak sala se mak
los, maibe, O paiz, ita nia rain, labele sai refém ba konseitu ka modelu
dezenvolvimentu neebe prova ona la serve, o paiz, ita nia rain tenke
iha kapasidade atu aprende husi nia esperiensia rasik, midar ka
moruk, nune’e mak bele iha futuru ida diak liu!

Iha diskursu aprezentasaun OGE 2024 nian, Sr. PM promete atu halo
revisao ba Plano Estrategico de Dezenvolvimento, PED, 2011—2030,
iha duni tinan 2024 ne’e. Programa ida pertinenti duni, tanba PED
fundamental tebes ba ita nia prosesu dezenvolvimentu, ke presiza
halo adekuasaun ho atual Estado da Nacao, no ho dinamika global
sira. Iha prosesu revisaun ida ne’e mos ita bele avalia atinjimentu,
identifica buat naksalak ruma no dezafiusira, no perspetiva ba rumu
foun, ne’ebe bele sai baze entendimentu entre forsa politika sira.
Infelizmente, revizaun PED la akontese iha tinan ne’e tuir itabot nia
promessa!

Tinan ida ne’e, IX Governo Constitucional mai tan ho kompromisu
hanesan nafatin tinan uluk-uluk, no husu tan ba Parlamento Nacional,
osan barak liu tan kompara ho osan tinan 2024 nian, $2,6.000
milhoens. Kuaze 83% husi total ne’e atu foti husi Fundu Minarai.,
significa ke dependéncia ba FM bot nafatin, no hatudu
vulnerabilidade ka risku ba sustentabilidade fiscal.

Husi osan barak ida ne’e, osan barak liu mak atu halo despeza ho
karater komsumtivu ka habokur makina estadu, kompara ho
despezas ho karater investimento, ne’ebe kiik los.

Sr Primeiro Ministro, se itabot seidauk halo revizaun ba PED, agora
mai tan fali ona ho orsamentu ida hanesan n’e, atu lori ita ba repete
buat ne’ebe sala, ka la los? Ita atu fakar tan osan (desculpa pelo
termo) to’o bainhira? Ita nia rumu ba los ne’ebe?

Excelensias,



Durante ne’e, [ta nia modelu Dezenvolvimento, ita nia Governu sira,
no ita nia lideranca sira, fo liu importancia ba capital fiziku, no ladun
tau atensaun ba aumentu Capital Humanu, Dala barak politiku sira,
governantes sira koalia atu investe iha capital humanu, maibe
diskursu sira hela hanesan retotika deit, karik tanba benefisius reais
husi projetus fisikus infraestrutura diak liu. Nune’e mak, paiz
embora hetan kresimentu ekonomia maski kiik, maibe difisil atu
dezenvolve nia a’an.

Santo Padre, Papa Francisco, hatene tanba nia acompanha Timor-
Leste ninia situasaun, aponta kedas ba ita nia problema, hodi apela
ba lider sira, durante nia vizita mai Timor-Leste, atu tau matan ba
EMA nudar rikusoin bo’ot liu Timor-Leste nian. Katak, tenke tau
matan ba Capital Humanu, liu-liu jovem sira. Kapital Humanu iha
ligasaun direta ho kresimentu ekonomiku, hasae produtividade
laboral, no competitividade.

Signifika ke Timor-Leste tenke investe iha seitor essensial sira ne’ebe
liga ba ema nia moris hanesan, saude, edukasaun, bee no
saneamentu, no agricultura tanba liga ba nutrisaun, hanesan saida
mak Dr. Mari Alkatiri, SG FRETILIN adianta ona iha nia entrevista
ezkluziva, antes Amu Papa Fransisco nia vizita mai Timor-Leste.

Maibe, Orsamentu ne’ebe IX Governo apresenta mai la refleta Timor-
Leste nia necessidade atu reforsa capital Umanu. Orsamentu ne’e
mos hatudu ikonsistensia bot IX Governo nian, iha parte ida projeta
kresimentu ekonomika sustentavel no inkluzivu, iha parte seluk
seitor sira liga ba dezenvovimento capital humanu atu bele kontribui
ba produtividade, la hetan prioridade investimento, ate osan ba
sector Edukasaun hatun tan fali.

Sr Primeiro Ministro,

Orsamentu ne’ebe Itabot apresenta ohin ne’e, barak liu aloka atu
investe ba infraestrutura, liu-liu ba projetu bot sira ne’ebe nia
retornu sosial, ekonomia no financial laiha serteza, projetu sira
ne’ebe laiha utiladade, laiha karater urjensia no la kondiz ho
necessidade povu nian, hodi lao tuir nafatin politika Front Loading.

Tenke rekonhese katak Front Loading, hanesan politika tuan ne’ebe
Governu sira uluk opta durante tinan 10 resin nia laran, maibe prova



duni katak falha hetan rezultadu ka retornu ekonomiku, sosial no
financial.

Falha tanba depende deit investimento pulbiku, laiha investimento
privadu, no kualidade projetus infraestrutura duvidozu, nune’e
aumenta despeza bot ba rehabilitasaun no manutensaun, invés de
lori retornu. Tanba ita nia ekonomia depende maka’as ba
investimento publiku, no depende ba importasaun, ou seja ita nia
exportasaun limitadu, mak kada délar ne’ebe ita investe, entre
kuarter to’o 50 sentimus deit mak hela ih arai laran.

Se hatene ona falha, tanba sa ita hakarak uza nafatin politika
hanesan, halo investimento iha infraestrutura, sa tan invste ba
infraestrutura sira ne’ebe la kondiz ho necessidade povu nian? Karik
ita hakarak kria projetu barbarak atu fahe ba malu hodi hariku grupu
kiik oan ida?

Excelencias,

Dala ida tan, hanesan ema hotu hein, mak nveste iha sector
estratégicos hanesan, edukasaun, saude, no investe iha sector
produtivu hanesan Agricultura, turismo,no sst atu nune’e hamosu
emprego, hasae produsaun no aumenta produtividade, diversifika
reseitas no diversifika ekonomia. Maibe, infelizmente proposta
orsamentu ne’ebe IX Governo apresenta la fo prioridade ba sectores
sirane’e.

Sr. Primeiro Ministro,

[tabot nia proposta orcamento Geral Estado 2025 ida ne’e nudar
repetisaun ba Itabot nia orsamentu sira iha tinan fiscal 2023 no 2024
nian, ne’ebe falha husi Itabot nia kompromisu politiku rasik. Ami la
hare katak Proposta OGE 2025 ida ne’e atu fo dalan ruma hodi ita
hases a’an husi ameasa ka risku rai naruk orsamental ka presipisiu
fiskal,

Dezenvolvimento Greater Sunrise ne’ebe itabot rasik durante iha
kampanha politika 2023 temi nudar itabot nia prioridade ukun,
ladauk iha planu no kalendariu ida fiksu atu konkretiza, nune’e la iha
seteza atu iha tinan 10 nia laran ita bele hetan ona reseita hodi hases
Timor-Leste husi risku.



lha situasaun incerteza ida hanesaan ne’e, ho tan Kampu bayu Undan
ne’ebe sei la hatama tan ona reseitas ba kofre estadu, estadu labele
ona evita presipisiu k arai naruk orsamental. Saida mak bele halo,
mak adia ka prolonga vida util Fundo Minarai nian hodi fo biban ba
estadu atu diversifika ekonomia no hetan fontes alternativa atu
sustenta Orsamentuo Geral Estado. Maibe prolonga vida util mos so
bele akontese se Governo halo reforma ho opsaun sira tuir : halo
reforma atu aumenta reseitas domestikas; hola medidas atu reduz
despeza publika sira; no ikus mak Aumenta empréstimo.

Biar Governo halo reforma ho opsaun sira ne’e, se tinan’tinan foti
osan husi Fundu Minarai no estrutura orsamentu hanesan tinan 2025
nian, ne’ebe gasta osan ba infraestrutura sira ne’ebe laiha kualidade
no la garante atu lori retornu, tau osan barak liu ba despesas
rekorentes hodi habokur deit makina estadu, no tetu orsamental sei
aumenta tan 7% kada tinan durante tinan 6, maka invés de prolonga
nia vida util, ita nia Fundu Minarai sei mohu lais liu, no Timor-Leste
sei bankarota iha tinan 7 oin mai.

Ne’e hanesan Mehi a’at ba Povu Maubere!!!

Tenho dito.



